
ABDULLA AVLONIY SHE’RIYATIDA MILLIY RUH IFODASI 

ВЫРАЖЕНИЕ НАЦИОНАЛЬНОГО ДУХА В ПОЭЗИИ АБДУЛЛЫ 
АВЛАНИ 

NATIONAL SPIRIT EXPRESSION IN ABDULLAH AVLANI'S 
POETRY 

Yoqubova Sevinch Islamjonovna, 
ToshDO‘TAU tayanch doktoranti 
Email: sevinchoy.yakubova@mail.ru 

Annotatsiya: Ushbu maqolada Abdulla Avloniy lirik merosining poetik ifoda 
rakurslari rang-barangligi o‘rganilgan. Unda shoirning marifatparvarlik va jadid 
she’riyatini shakl, mazmun, ifoda va uslub nuqtai nazaridan yangilashga munosib 
hissa qo‘shgani masalasi tadqiq etilgan. Shuningdek, A.Avloniy she’riyatida 
jadidchilik g‘oyalari, ularning maqsad va vazifalari badiiy aks etgani yoritilgan. 

Аннотация: В данной статье был изучен колорит поэтического 
выражения лирического наследия Абдуллы Авалона. Кроме того, было 
исследовано просвещение поэта и форма, содержание, экспрессия и 
стилистическое обновление вклада джадидской поэзии. Также было 
проанализировано художественное отражение идей джадидизма, их цели и 
задачи в поэзии А.Авлони. 

Annotation: In this article, color of poetic expression of lyricist heritage of 
Abdullah Avlony was studied. In addition, enlightenment of poet and form, 
content, expression and stylistic renewal of jadid poetry contribution was 
investigated. Also, artistic reflection of jadidism ideas, their purpose and task in 
A.Avlony’s poetry was analyzed. 

Kalit so‘z va iboralar: poetik obraz, adabiy an’ana, jadid she’riyati, ijtimoiy 
lirika, lirik qahramon, o‘ziga xoslik, sarlavha, janr, uslub, milliy ruh  

Ключевые слова и идиоматика: поэтический образ, литературная 
традиция, поэзия джадидов, социальная лирика, лирический герой, 
идентичность, название, жанр, стиль, национальный дух. 

         Keyword and idiomatic: poetic image, literary tradition, jadid poetry, social 
lyrics, lyric hero, identity, title, genre, style, national spirit. 

Jadid adabiyoti “an’ana va yangilik kesishgan chorrahada maydonga keldi” 
[2.3]. She’riyat shakl, mazmun, ifoda va uslub nuqtai nazaridan yangilandi. U 
jadidlar ma’rifiy faoliyati: g‘oyalari, maqsadlari, vazifalarini badiiy aks ettirdi. 
O‘zining tez tarqalishi va keng auditoriyani qamrashi, estetik ta’sirchanligi bobida 
nasr va dramaturgiyaga nisbatan yetakchilik mavqeini saqlab qoldi.  

She’riyat dastavval, o‘z mazmunini tubdan yangiladi. Chunki adabiyotni 
tashviqot vositasi [3.216] sifatida tushungan jadid shoirlari imkon qadar real 
hayotga yaqinlashishga harakat qilishdi. Ular an’anaviy obrazlar mazmunini 
o‘zgartirishdi. Aniqroq aytganda, obrazlar sistemasini sezilarli darajada 
kengaytirishdi. Lirikani xalq jonli tiliga yaqinlashtirishdi va badiiy ifodada 
soddalikka intilishdi.  

E’tirof etmoq lozimki, o‘tgan asrning 20-yillari she’riyatida yangi mazmun 
dastavval g‘azal, masnaviy, ruboiy, qit’a, tarje’band, tarkibband, musammat 
singari an’anaviy, ammo shakliy jihatdan qisman yangilangan janrlar doirasida 
ifoda etildi. Chunki birinchi navbatda kitobxonning zavqi, asrlar davomida 
shakllangan didini e’tibordan soqit qilish mumkin emasdi. Shu tarzda, asta sekin 
barmoq va sarbast vaznlari, shuningdek xalq qo‘shiqlari yo‘liga o‘tish, ularni 
mazmunan yangilash jarayoni ham boshlandi.  

Yangilanishning ikkinchi omili sifatida shubhasiz, davr voqealari, kishilardagi 
tafakkuriy evrilishlar, boshqa xalqlar adabiyoti bilan o‘zaro adabiy-madaniy 
aloqalarni ko‘rsatish o‘rinlidir. Ammo barcha o‘zgarishlar milliy shoirlarimiz 
tafakkur tarzi, ko‘ngil kechinmalarida sodir bo‘lib, badiiy so‘zga evrildi. Yangi 
mazmun o‘ziga xos badiiy shakl va ifoda uslubida bo‘y ko‘rsatdi.  

Jadid adabiyotida shaklan aruzni, mazmunan barmoqni eslatuvchi ijod 
mahsullari – “milliy she’r”lar yuzaga keldi. Abdulla Avloniyning “Adabiyot yoxud 
milliy she’rlar” (1909), Hamza Hakimzodaning “Milliy ashulalar” (1915), 
Tavalloning “Ravnaq ul-islom (milliy she’rlardan 1-juz’)” kabi to‘plamlarini 
kuzatish shuni tasdiqlaydiki, hali shakl to‘liq yangilanmay turib, jadid she’riyatida 
adabiy istifodaga noodatiy mazmun, yangicha poetik obraz va ifodalar kiritila 
boshlagan. Binobarin, mutlaqo yangi shakllarga o‘tish oldida turgan jadid shoirlari 
shakliy-uslubiy izlanishlar: “qora elimizni tushunuvina o‘ng‘ay bo‘lsin uchun” 
(Hamza) qilinayotganiga e’tibor qaratishi bejiz emasdi.  

Sir emaski, mumtoz she’riyatda tasavvufiy ohanglar, ilohiy ishq tasvirlariga 
keng o‘rin berilgan edi. Ma’rifatparvarlik davri adabiyoti, xususan she’riyatida 
lirik qahramon ijtimoiylashdi. Endi u zulm va istibdodga qarshi kurashuvchi, 
jaholat va qoloqlik bilan murosa qilishni istamaydigan shaxsga aylandi.  Zotan 
Turkistonda milliy uyg‘onish deb nom olgan bu harakat XIX asr oxirlaridan 
boshlandi. O‘sha davrlardan e’tiboran she’riyatning mavzusi va uslubi yangilana 
boshladi. Ma’rifatparvarlik harakatining mantiqiy davomi bo‘lgan jadidchilik va 
uning badiiy adabiyot maydonidagi ifodasi, xususan jadid she’riyatining ilk 
bosqichida ko‘p asrlik adabiy an’analar qolipi parchalandi.  

“Bu bosqich she’riyatda “tajriba bosqichi” bo‘ldi va u badiiy ifodaning 
to‘porilikdan jozibadorlikka o‘tishiga zamin hozirladi. “Kuydan da’vatga” 
aylangan bu davr she’riyatini ma’rifiy ruhdagi she’rlar bayozi, deyish mumkin. 
Unda “erkinlik”, “taraqqiyot”, “ma’rifat” mavzulari qizil chiziq bo‘lib o‘tganini 

ko‘ramiz” [21. 128], deb yozadi B.Qosimov. Adabiyotshunos olim XX asrning 20-
yillarigacha bo‘lgan davrdagi milliy adabiyotimizda badiiyat u qadar yuksak 
emasligini quyidagi faktorlar bilan izohlaydi:  a) fikr aytish muhim sanala 
boshlagani;  b) da’vatkorlik va tanqid ruhining ustuvorligi shoirlarni oddiy va 
keskin ifodalar qo‘llash, poetik hashamdorlikdan qochishga undashi; v) shakldan 
ko‘ra mazmunning yetakchiligi;  g) yangi shakl va janrlarni sayqallash, uslubni 
takomillashtirish harakati avj olishi [21. 128].  

Darhaqiqat, jadid shoirlari ijodida an’anaviy obrazlar ilgarigi ma’nosidan 
uzoqlashib, yangicha ma’no-mazmunga ega bo‘ldi. Masalan: Abdulla Avloniyning 
“Adabiyot yohud milliy she’rlar” [1. 94-184] to‘plami mumtoz adabiyot an’analari 
yo‘sinida shakllantirilgan edi.  

Ma’rifatparvar, millatparvar jadid shoirlari jahonning turli burjlarida sodir 
bo‘layotgan madaniy-ma’rifiy va ijtimoiy-siyosiy o‘zgarishlar, buhronlar, 
taloto‘plarni hissiy idrok etishdi. Anglamlarini elga anglatmoqni tilab, ularni 
poetik ifodaga ko‘chirishdi. Xalqning dardu alamlari, zulm ostidagi ayanchli 
qismatini, hol-ruhiyatini, erk va ozodlik istagidagi vatandoshlari hasratlarini 
kuylashdi. Keng ma’noda esa, ular umuminsoniy masalalarni ilgari surish orqali 
bashariyat istiqboli haqida so‘z yuritishdi. 

She’riyatni mazmunan va shaklan, shuningdek mundarijaviy jihatdan 
yangilanish ehtiyoj va zarurat edi. Chunki davr ruhi va voqeligini aks ettirish 
orqaligina yetarlicha ta’sir kuchiga ega bo‘lish mumkin edi. O‘tish davrining qisqa 
vaqtda xalqni millatga aylantirish talabi mavjud adabiy an’analarni yangilash, 
yanada aniqroq aytganda, she’riy sistemalar, qofiya tizimlari, she’riy shakllar, 
poetik obrazlar olamini ma’rifatparvarlik va jadid adabiyotlari bag‘riga singdirib 
yuborish orqali hozirjavob yangi adabiyot yaratishni taqozo qilardi. Eski an’ana 
qoliplarini sekin-asta yorib chiqish jarayoni yuzaga keldi.  

Jumladan: So‘fizodaning “O‘qunglar, onalar” musaddasi, Avloniyning “Biz 
nelar qilamiz?”, “Ikki sado”, “Jarida muhiblarina”, “Shoir ila to‘ti”, “Iffatli 
insonlar”, “Gapurmanglar”, “Sadoyi bulbul”, “G‘alat”, Hamzaning “Ahvolimiz”, 
“Jahlda qolganlarmiz” kabi she’rlarida taraqqiyparvarlik davri she’riyatiga xos 
shikoyat, hasbi hol, millat axloqi masalalari aks etdi. “Gapurmanglar” she’rida 
an’anaviy ishq mavzusi va tasvir usulini yangilashga chaqiriq, ijtimoiy nuqsonlarni 
bartaraf qilishdan bahslashishga da’vat o‘z ifodasini topadi:   

Sizga arzim budur, ey shoiron, ishqiya nazm etmang,  
Qalam qosh, zulfi sunbul, sarvi qomatdan gapurmanglar.  
Keling emdi yozaylik, so‘zlashaylik kamchiliklardan. 

Ta’kidlash o‘rinliki, bu o‘rinda keskin inkorni izlash to‘g‘ri emas. Agar 
keskin inkor izlansa, adabiy vorislik qonuniyati unutilgan bo‘ladi. Zotan 
ma’rifatparvar shoirlar mumtoz poetik an’analar doirasida ijod qilib, jadid 
adabiyotining poydevoriga asos solishdi [12. 26-36]. Yuqoridagi satrlarda Avloniy 
ishqiy-intim lirika o‘z o‘rnini ijtimoiy muammolar, real hayotiy dardlarga 
bo‘shatib berishi zarurat maqomiga ko‘tarilganligiga e’tibor qaratmoqda. Ajziy 
ijodi xususida fikr yuritgan Vadud Mahmud ham o‘z vaqtida:  

“Bizning shoir eski she’rning shakliy jihatlarini, ifoda tarzini aynan qabul qilib, 
ichiga eskiga tamomila qarshu bo‘lg‘on o‘z ruhini, yangi ruhni kirgizgandir. Ajziy 
shevada Fuzuliy yo‘lini tutkan shoirlardandir. Bu shoirimiz ham oshiqdir. Faqat 
buning ishqi u na tasavvuf ishqidir,na realist shoirlarning zohiriy ishqidir. 
Shoirimiz oshiqdir, ma’shuq esa xalqdir, millatdir. Millati va xalqig‘a muhabbati 
uning ishqidir” [7. 34-42], deb yozgan edi. Bu adabiy-estetik konsepsiyani 
aksariyat ma’rifatparvar va jadid shoirlar ijodiy merosiga to‘la tadbiq etish 
mumkin. Maslan, A.Avloniy ijodida “gul” obrazi muayyan transformatsiyaga 
uchraydi:  

Xor alindan bag‘ri qon o‘lmish, bo‘yanmish qona gul, 
G‘uncha bag‘rin chok etub, afg‘on qilur afsona gul… 

 

Yuzdagi holi emas, zolim tikonning yorasi, 

Kecha-kunduz zahmi g‘am birlan butun o‘rtona gul… 

 

Subhidamda yuzlarindan mavj uran shabnam emas, 

Xor zulmindan to‘kar ko‘z yoshini durdona gul… 

Gulning qizilligi uning bag‘ri qonligidan. G‘uncha holatidan gul bo‘lib 
ochilishida bag‘rini chok etmoqlik namoyon. Gul yuzidagi xol emas, balki zolim 
tikanning yarasi. U kechayu kunduz shu yaraning zaxmidan o‘rtanadi. Shu bois, 
subhidamdagi tomchilar ham jo‘n shabnam emas, balki gulning ko‘z yoshlaridir.  

Anglashiladiki, jadid adabiyoti, xususan she’riyati ma’rifatparvarlik 
adabiyotining mustahkam poydevori, ya’ni ichki adabiy-estetik bazis ustida qad 
rostladi. Kayfiyat-hollari o‘zlariga nisbatan yaqin bo‘lgan tatar, turk, ozarbayjon, 
boshqird va jahon adabiyoti ilg‘or tajribalariga tayandi. Millatni uyg‘otish 
niyatidagi ma’rifatparvarlik, taraqqiyparvarlik va jadidchilik harakatlari va 
ulvrning badiiy tazohiri bo‘lgan adabiyot bir-birining mantiqiy davomi bo‘lgan 
o‘zaro izchil va dinamik hodisadir.  

Albatta, bu zanjir mohiyatida vorisiylikdan uzoqlashmagan inkorni inkor 
qonuniyati ham amal qiladi. Chunki o‘z shonli tarixi, madaniyatini jahonga tanitish 
va o‘zini taraqqiy etgan millatlar safida ko‘rish istagi va so‘z maydonida 
mo‘ljallangan auditoriyaning o‘ziyoq mazmun, shakl, uslub va ifoda yo‘sinlarida 
izlanish va tajribani, yangilanishni taqozo etardi. Ustoz olimlarimiz o‘tgan asr 
nihoyasidayoq: “Jadid adabiyotining yetakchi sohasi she’riyatdir. O‘zbek mumtoz 
she’riyatidan ham vazn, ham til va uslub, ham g‘oyaviy jihatdan keskin farq qilgan 
jadid she’riyati XX asr o‘zbek adabiyotining yangi yo‘nalishda ravnaq topishiga 
tamal toshini qo‘ydi” [5. 18], deb yozishganida to‘la haq edilar.  

Milliy she’riyatimiz rivoji uchun kuy, ohang izlab tinimsiz izlanishda bo‘lgan 
Abdulla Avloniy “Millatga xitob” she’rida Sharq kuylari ritmiga tayanadi va 
da’vatkor ruhni ifodaga ko‘chiradi:  

E!.. Tokayg‘acha g‘aflat ichra yotamiz! 

Keling yoshlar , jaholatni otamiz . 

Bizga bu kun ilma kirishmak kerak, 

Bizga bu kun ilma tirishmak kerak [1. 175].  

Abdulla Avloniy o‘zining barmoq vaznidagi ilk she’rlarini xalq qo‘shiqlari 
usulida yozdi. Bu hol ma’rifatparvarlik va jadidchilik davri shoirlari  folklor va 
yangi davr milliy she’riyatini o‘zaro sintezlashtirish va ichki omillar hisobiga 
yanada milliylashtirishga intilishgapnini ko‘rsatadi. Jumladan, A.Avloniy ham bu 
yo‘sinda ibratli izlanishlarni amalga oshirdi.  Shoirning bir qator she’rlari nainki 
xalq qo‘shiqlaridan, balki mumtoz maqom va savtlarning kuy va ohanglaridan, 
hatto mashxur opera asarlaridan ham ilhomlanib bitilgan.  

A.Avloniyning “Millatga xitob” she’ri sharq kuylaridan; “Oh bag‘ri qonim” 
she’ri  “Rost” kuyidan; “Saodat shundadir” she’ri “Qoshg‘archa” va “Anorxon 
yorim”dan;  “Jahldan nafrat” she’ri“ “Dugoh” dan; “Munojot” she’ri “Segoh”dan 
ta’sirlanib, ularning kuy va ohanglari ruhida yuzaga keldi. Shuningdek,  “Ilma 
targ‘ib” she’ri “Layli Majnun” operasidan; “Milliy nag‘ma” she’ri “Shoh Abbos” 
operasidan ta’sirlanish natijasida yorug‘likka chiqdi.  

Umuman, Abdulla Avloniy marifatparvarlik va jadid she’riyatini shakl, 
mazmun, ifoda va uslub nuqtai nazaridan yangilashga munosib hissa qo‘shdi. Shoir 
lirik merosining poetik ifoda rakurslari rang-barang bo‘lib, ular o‘z davri ilg‘or 
g‘oyalarini ifodalashga xizmat qildirildi. A.Avloniy  o‘z she’riyatida jadidlarning 
g‘oyalari, maqsadlari va vazifalarini badiiy aks ettirdi. An’anaviy she’riy shakllar 
va ifoda tarziga amal qilgan holda, uni yangicha ruh, millat dardlari bilan 
boyitishga intildi. U adabiyotning ijtimoy-estetik maqomi o‘zgarganligini 
birinchilardan bo‘lib ilg‘adi va ijod yo‘nalishini shunga muvofiqlashtirdi. 
Binobarin shoirning dunyoqarashi, odam va olamni idrok va ifoda etish tarzi uning 
badiiy ijod prinsiplarini belgilab berdi. Bu prinsip milliy uyg‘onish davri adabiyoti, 
xususan o‘zbek jadid she’riyati milliy zamindan oziqlanib, milliy ruh ifodachisi 
o‘laroq  maydonga chiqishi konsepsiyasiga asoslanar edi.   

